
Fyri stuttum varð leigusáttmáli undirskrivaður
millum Sosialin og eigararnar av bygninginum, har
handilin hjá Valdemar Lützen hevur hildið til í
Vágsbotni í mong mong ár. Nú verður so arbeitt
við at gera hesi gomlu og spennandi hølini klár til
at hýsa einum blað, ella rættari, fjølmiðlahúsinum
Sosialinum. 

Tá hølini vórðu lýst til leigu mettu vit á blaðnum,
at hetta var vert at royna. Um ikki annað so at
spyrja um. Og so væl vildi til, at semja fekst við
eigararnar um, at hesin søguligi bygningur, fyrr
Rybergshandil, hereftir skal vera fjølmiðlahús. Tí
eru vit á blaðnum takksom fyri og vilja gera
okkara fyri at varðveita húsini í tí standi tey eiga at
vera í umframt at geva okkara íkast til menningina
av høvuðsstaðnum.

Mangir lesarar og viðskiftafólk hava spurt, hvussu
stór broytingin verður og nær flutt verður. Arbeitt
verður við umbyggingini hvønn dag og vóna vit at
kunna flyta inn í hølini í Vágsbotni í februar ella í
mars næsta ár. 

Hvat broytingum viðvíkur, so verður tað sjálvandi
nakað, sum fyrst fer at síggjast og merkjast eftir at
flutt er í miðbýin. Tað er greitt, at tað gevur nógvar
nýggar møguleikar, tá eitt blað, sum roynir at
menna seg til eitt fjølmiðlahús, kann flyta inn í
høli, sum longu frá byrjan av eru innrættað til
endamálið.

Høvuðsdenturin fer framhaldandi at verða lagdur á
blaðútgávuna og er ætlanin at høvuðsredaktiónin í
miðbýnum í Havn skal kunna arbeiða væl saman
við lokalu redaktiónunum úti um landið og tí rull-
andi redaktiónini, sum meira verður at síggja til í
komandi ári. 

Men aftrat hesum fara vit so eisini eftir førimuni
sjálvsagt at menna aðrar uppgávur og avbjóðingar,
sum hoyra einum fjølmiðlahúsi til. Her verður
hugsað um internetið, loftbornar miðlar oa.  Í
hvønn mun og hvørjar og hvussu nógvar uppgáv-
urnar  verða á hesum økjum vil so bara tíðin vísa,
men vit fara so sum eina byrjan og sum eina íløgu
inn í framtíðina at skapa neyðuga grundarlagið fyri
at kunna taka ímóti nýggjum avbjóðingum. 

Tað skal vera vón okkara, at  FJØLMIÐILIN   í
miðbýnum í hjartanum á Havnini og Føroyum
kann vera við til at  at menna og skapa eitt livandi
umhvørvi har og at ringarnir frá virkseminum
kunnu røkka út um alt landið.  Tíðin vil so vísa,
hvørjir aðrir og nýggir møguleikar kunnu vera til
steðar, tá eitt fjølmiðlarhús brádliga gerst veruleiki
í Vágsbotni, her eisini á tí mentanarliga økinum.
Livst so spyrst.

Tey, ið hava hug at fylgja
við í hvat hendir í tingi, og
hvat har verður sagt, hava
møguleikan, nú sent verð-
ur beinleiðis gjøgnum
Sjónvarp Føroya teir tím-
arnar um dagin, tá annað
ikki er á skránni.

Ikki kann sigast, at orða-
lagið altíð er so sømiligt. 

At vit eiga góðar røðarar,
ið eru alt annað enn keði-
ligir at lurta eftir, skerst
ikki burtur, og gott er tað, tí
tað ger onki um nakað av
undirhaldi eisini er við,
men tingmannastarvið er
eisini ábyrgdarfult. Veljar-
in, t.v.s. fólkið, hevur sett
tinglimirnar í starv, og
veljarin hevur somuleiðis
møguleikan at koyra teir
tinglimir úr starvi, sum
hann ikki er nøgdur við.

Spurningarnir
Seinastu tíðina tá munnligir
spurningar, bæði fráboðað-
ir og ófráboðaðir, hava ver-
ið á skránni hvønn miku-
dag, eru nógvir tímar farnir
við kjaki, ið er endað í per-

sónligum brigsli og bein-
leiðis útspilling av bæði
øðrum politikarum eins og
persónum, ið ikki hava havt
møguleikan at svara aftur.

Støðið hevur í summum
førum verið óvanliga lágt.

Hvat sigur veljarin nú?
Hvørja meining hevur hann
um, hvar støðið skal verða,
og hvar markið gongur?

At møguleikin at seta
spurningar eiga at vera
rættindi í einum demokrat-
iskum landi og dømi um
opinleika í politiska um-
hvørvinum, kunnu vit
skjótt semjast um, men
verður hesin møguleiki
kanska  misnýttur?

Fólkatingið
Annars er at siga, at á
fólkatingi verður somuleið-
is ein dagur um vikuna
brúktur til spurningar, har
spurt verður um næstan alt,

sum spyrjast kann um, og
har er sama skilið, at tað er
andstøðan sum brúkar
henda rætt til at markera
seg. Sum eg havi upplivað
tað, so er orðalagið harniðri
tó ikki á so lágum støði
sum herheima, hóast orðini
kunnu vera sera hvøss til
tíðir.

Nú eru danskir ráðharrar
farnir at tosa um, at tað
ongum líkist, at tíðin á
tingi, har ríkiligt annað er
at takast við hjá bæði ráð-
harrum og embætismonn-
um, skal brúkast til at svara
spurningum og at gera stórt
fyrireikingararbeiði í sam-
bandi við hesar, tá heilt
týðiligt er, at spurt verður
ofta bara fyri at spyrja. 

Hvat siga vit herheima?
Halda vit at støðið er virði-
ligt? Ella hevur føroyski
veljarin onga meining um
tað?

Annika Olsen

Gransking er eitt átroðk-
andi evni  í føroysku fjøl-
miðlunum í løtuni, og í
nýggja blaðnum Vinnuvit-
an verður evnið gransking
viðgjørt í nærum øllum
greinunum í blaðnum.
Hetta er eitt tekin um, at
áhugin fyri granskingini
alsamt vindur uppá seg í
Føroyum. Tí er tað  átrok-
aðandi, at politikarnir taka
tey neyðugu stigini til,
hvussu føroyski gransk-
ingarpolitikkurin skal skip-
ast. Tað sær tíverri út til, at
gransking ikki verður polit-
isk raðfest, tí at játtanirnar
til granskingina verða al-
samt niðurskornar, og er
hetta ein skeiv gongd fyri
tað føroyska samfelagið og
føroyska búskapin. Aðra-
staðni  í heiminum verður
granskingin raðfest høgt, tí
mett verður, at hon kann
skapa øktar inntøkur, fleiri
arbeiðspláss og harvið
størri vælferð og trivna. 

Fiskivinnan hevur hildið
lívið í føroyingum, og eiga
vit at virða hesa vinnu høgt,
men vit mugu eisini síggja í

eyguni, at hon møguliga
ikki kemur at verða okkara
høvuðsvinna í framtíðini.
Vit mugu ikki stirna í vana-
hugsanini, men heldur lata
eyguni upp fyri øðrum
vinnum í Føroyum. KT
vinnan er í stórari menning,
og um  rætt verður borið at,
so kann granskingin innan
eitt nú KT geva føroyska
búskapinum eina saltvatns-
innspræning. Henda inn-
spræning kemur sjálvandi
ikki eftir einum degi. Tað
krevur ein yvirskipaðan
granskingarpolitikk, eina
langsiktaða ætlan um, hvat
man vil og ikki minnst, at
politikarnir trúgva uppá
granskingina og harvið eru
sinnaðir at játta pening til
sama.

Spurningurin er so,
hvussu vit fáa ein yvirskip-
aðan granskingarpolitikk.
Fyri tað fyrsta er tað neyð-
ugt, at vit gagnnýta tað
vitanartilfeingið, vit hava í
Føroyum. Sjálvt um vit ikki
hava nakað akademiskt
lestrarumhvørvi, so eigur
Fróðskaparsetur Føroya at
fáa ein størri og meira virk-
nan leiklut innan gransk-

ingina, og  ljós skal varpast
á tað vitanartilfeingið, ið
serliga er at finna á náttúru-
vísindaligu deildini.
Gransking og tann akadem-
iska vitanin gongur hond í
hond, og tískil er eisini
neyðugt at fáa eitt tættari
samstarv her. Um Fróð-
skaparsetur Føroya verður
flutt niðan á Marknagil
saman við Miðnámsskúl-
unum,  er tað størri møgu-
leiki fyri, at vit fáa eitt
rættiligt lestrarumhvørvi í
Føroyum, og hava  vit eitt
lestrarumhvørvi, er tað eis-
ini meira eggjandi fyri
næmingar á hægri læru-
stovnum í øðrum londum at
leita sær til Føroyar at lesa.
Hetta kann vera við til, at
vit fáa eitt meira flølbroytt
akademiskt lestrarum-
hvørvi í Føroyum.

Eitt annað samstarv, ið
granskingin eigur at hava,
er við vinnuna sjálva. Tað
er vinnan, sum vísir á ein
tørv, sum granskingin kann
nøkta, um tað so er innan
fiskivinnu, biotøkni, KT,
hátøkni  ella ráðgevaravirk-
semi. 

Fyri at samstarvið mill-

um granskingina, skúla-
verkið og vinnuna skal
eyðnast, eiga vit at fáa ein
granskingardepil, ið
sjálvsagt eigur at liggja tætt
við ein hægri lærustovn,
eitt nú Fróðskaparsetur
Føroya. Í hesum gransking-
ardepli skulu starvast fólk
við leiðsluroyndum, roynd-
um frá vinnulívinum, fólk
við vitan innan ráðlegging
og umboð fyri bankarnar,
sum  kunnu stuðla góðum
og innovativum gransk-
ingartiltøkum. Harafturat
eigur depilin at hava ein
framtíðargranskara, ið kann
meta um, hvørjar  vinnur
fara at gera seg galdandi í
framtíðini. Tíðin er búgvin
til, at Føroyar kunnu gerast
ein granskingartjóð burtur-
av.

Hvar er virðingin?

Granskingin skal raðfestast


